
Reykjavíkurborg

Fréttatilkynning

Dagsetning: 29. september 2005


Borgarstjóri og heilbrigðismálaráðherra undirrita samkomulag

Nýtt 110 rýma hjúkrunarheimili rís í Reykjavík

Í dag undirrituðu Jón Kristjánsson, heilbrigðis- og tryggingamálaráðherra, og Steinunn Valdís Óskarsdóttir, borgarstjóri, samkomulag um byggingu hjúkrunarheimilis fyrir aldraða í Sogamýri, austan Merkurinnar í Reykjavík.

Stefnt er að því að taka hjúkrunarheimilið í notkun árið 2007. Um 110 hjúkrunarrými verða á heimilinu, allt einbýli, en gert ráð fyrir að aðstaða verði fyrir hjón og sambúðarfólk. Hjúkrunarheimilið verður um 6660 fm. að stærð.
Samkvæmt mati í lok liðins árs er gert ráð fyrir að byggingarkostnaður hjúkrunarheimilisins verði um 1300 milljónir króna. Kostnaðarhlutdeild heilbrigðis- og tryggingamálaráðuneytisins og Framkvæmdasjóðs aldraðra í byggingunni er 70% en Reykjavíkurborgar 30%, sem er tvöfalt lögboðið framlag sveitarfélaga til uppbyggingar af þessu tagi og verður eignaraðild ríkis og borgar í fyrrgreindum hlutföllum. Umsjón með verklegum framkvæmdum verður í höndum Framkvæmdasýslu ríkisins.

Við undirskriftina í dag sagðist Jón Kristjánsson, heilbrigðis- og tryggingamálaráðherra, fagna samkomulaginu sérstaklega enda væri með því stigið skref til að fullnægja eftirspurn eftir hjúkrunarrýmum í Reykjavík. “Í Sogamýrinni rís glæsilegt hjúkrunarheimili fyrir þá sem heilsu sinnar vegna geta ekki lengur dvalið heima hjá sér. Það er jafn brýnt að efla þjónustuna við þennan hóp og það er að efla heimaþjónustu og heimahjúkrun stórlega. Það er hitt stóra verkefnið á sviði þjónustunnar við aldraða að mínum dómi.”

Steinunn Valdís Óskarsdóttir borgarstjóri sagði samkomulagið nú mikinn áfanga, en talsverð bið væri eftir hjúkrunarrýmum í borginni. „Með uppbyggingunni í Sogamýrinni, þar sem þegar er hafin bygging fjölda íbúða fyrir aldraða, mun þjónusta við eldri borgara eflast til muna,“ sagði borgarstjóri. Þá minntist hún á samstarf heilbrigðis- og tryggingamálaráðuneytisins og Reykjavíkurborgar á sviði heimaþjónustu og heimahjúkrunar. Ríki og borg vinni nú saman að því að þróa samræmt þjónustumat fyrir aldraða í því augnamiði að gamalt fólk geti búið sem lengst við öryggi í heimahúsum og þurfi síður á hjúkrunarrými að halda. 

Samkvæmt samkomulaginu auglýsir heilbrigðis- og tryggingamálaráðuneytið eftir rekstraraðila fyrir hjúkrunarheimilið þegar endanlega hefur verið gengið frá samningum um byggingu heimilisins. Greiðslur fyrir rekstur hjúkrunarheimilisins verða samkvæmt því fyrirkomulagi sem almennt gildir um rekstur hjúkrunarheimila.

